
Shri Vyasaraja Stotram

ಶ್ರೀವ್ಯಾಸರಾಜಸ್ತೋತ್ರಮ್   

ವಂದೇಮುಕುಂದಮರವಿಂದಭವಾದಿವಂದ್ಯಂ
ಇಂದಿಂದಿರಾಪ್ರತತಮೇಚಕಮಾಕಟಾಕ್ಷಮ್  ।

ಬಂದೀಕೃತಾಮರಮಮಂದಮತಿಂ ವಿದಧ್ಯಾ -
ದಾನಂದತೀರ್ಥಹೃದಯಾಂಬುಜಮತ್ತಭೃಂಗಃ  ॥ ೧॥

ಶ್ರೀವ್ಯಾಸಯೋಗೀ   ಹರಿಪಾದರಾಗೀ
ಭಕ್ತಾತಿಪೂಗೀ  ಹಿತದಕ್ಷಸದ್ಗೀಃ  ।

ತ್ಯಾಗೀ  ವಿರಾಗೀ ವಿಷಯೇಷುಭೋಗೀ
ಮುಕ್ತೌ ಸದಾ ಗೀತಸುರೇಂದ್ರಸಂಗೀ  ॥ ೨॥

ಲಕ್ಷ್ಮೀಶಪಾದಾಂಬುಜಮತ್ತಭೃಂಗಃ  
ಸದಾದಶಪ್ರಜ್ಞನಯಪ್ರಸಂಗಃ    ।

ಅದ್ವೈತವಾದೇ ಕೃತಮೂಲಭಂಗಃ
ಮಹಾವ್ರತೀಶೋ  ವಿಷಯೇಷ್ವಸಂಗಃ  ॥ ೩॥

ಸದಾಸದಾಯತ್ತಮಹಾನುಭಾವಃ
ಭಕ್ತಾಘತೂಲೋಚ್ಚಯತೀವ್ರದಾವಃ    ।

ದೌರ್ಜನ್ಯವಿಧ್ವಂಸನದಕ್ಷರಾವಃ 
ಶಿಷ್ಯಾಶ್ಚ  ಯೋಯಚ್ಛತಿ  ದಿವ್ಯಗಾವಃ  ॥ ೪॥

ಆದ್ವೈತದಾವಾನಲಕಾಲಮೇಘಃ
ರಮಾರಮಸ್ನೇಹವಿದಾರಿತಾಘಃ  ।

ವಾಗ್ವೈಖರೀನಿರ್ಜಿತಸಜ್ಜನೌಘಃ 
ಮಾಯಾಮತವ್ರಾತಹಿಮೇ ನಿದಾಘಃ ॥ ೫॥

ಮಧ್ವಸಿದ್ಧಾಂತದುಗ್ಧಾಬ್ಧಿವೃದ್ಧಿ     ಪೂರ್ಣಕಲಾಧರಃ ।
ವ್ಯಾಸರಾಜಯತೀಂದ್ರೋ  ಮೇಭೂಯಾದೀಪ್ಸಿತಸಿದ್ದಯೇ   ॥ ೬॥
ಯನ್ನಾಮಗ್ರಹಣಾದೇವ  ಪಾಪರಾಶಿಃ ಪಲಾಯತೇ ।
ಸೋಯಂಶ್ರೀವ್ಯಾಸಯೋಗೀಂದ್ರೋ    ನಿಹಂತುದುರಿತಾನಿನಃ ॥ ೭॥

ಯನ್ಮೃತ್ತಿಕಾದರ್ಶನಮಾತ್ರಭೀತಃ  
ಕ್ವಚಿತ್ಪಿಶಾಚಸ್ತದನುವ್ರತೇಭ್ಯಃ      ।

ದತ್ಟಾ ಧನಂವಾಂಛಿತಮಾಪ್ಯ ತಸ್ಯ
ತೈರ್ವಾ ಜಿತೋಯಾದಚಿರೇಣಮುಕ್ತಿಮ್  ॥ ೮॥

ಯತ್ಕೌಶಿಕಾನಾಸಿಕಾಕ್ತಜಲಾನ್ನಿಃಶಂಕಿತೇ    ನರೇ ।
ವ್ಯಾಘ್ರೋ   ಮಹಾನಪಿ ಸ್ಪ್ರಷ್ಟುಂ  ನಾಶಕತ್ತ್ವಾಮಿಹಾಶ್ರಯೇ    ॥ ೯॥
ದ್ವಾತ್ರಿಂಶತ್ಸಪ್ತಶತಕಮೂರ್ತೀರ್ಹನುಮತಃ    ಪ್ರಭೋಃ  ।
ಪ್ರತಿಷ್ಠಾತಾ   ಸ್ಮೃತಿಖ್ಯಾತಸ್ತಂ    ಭಜೇವ್ಯಾಸಯೋಗಿನಮ್  ॥ ೧೦॥
ಸೀಮಾನಂತತ್ರ ತತ್ರೈತ್ಯ  ಕ್ಷೇತ್ರೇಷು  ಚಮಹಾಮತಿಃ ।
ವ್ಯವಸ್ಥಾಪ್ಯಾತ್ರ    ಮರ್ಯಾದಾಂಲಬ್ಧವಾಂಸ್ತಮಿಹಾಶ್ರಯೇ    ॥ ೧೧॥
ಮಧ್ವದೇಶಿಕಸಿದ್ಧಾಂತಪ್ರವರ್ತಕಶಿಖಾಮಣಿಃ    ।
ಸೋಯಂಶ್ರೀವ್ಯಾಸಯೋಗೀಂದ್ರೋ   ಭೂಯಾದೀಪ್ಸಿತಸಿದ್ಧಯೇ   ॥ ೧೨॥
ಭೂತಪ್ರೇತಪಿಶಾಚಾದ್ಯಾ  ಯಸ್ಯ ಸ್ಮರಣಮಾತ್ರತಃ   ।
ಪಲಾಯಂತೇಶ್ರೀನೃಸಿಂಹಸ್ಥಾನಂ   ತಮಹಮಾಶ್ರಯೇ  ॥ ೧೩॥
ವಾತಜ್ವರಾದಿರೋಗಾಶ್ಚ  ಭಕ್ತ್ಯಾ  ಯಮುಪಸೇವಿನಃ ।
ದೃಢವ್ರತಸ್ಯ  ನಶ್ಯಂತಿ  ಪಿಶಾಚಾಶ್ಚ ತಮಾಶ್ರಯೇ  ॥ ೧೪॥
ತಾರಪೂರ್ಣಂ ಬಿಂದುಯುಕ್ತಪ್ರಥಮಾಕ್ಷರಪೂರ್ವಕಮ್   ।
ಚತುರ್ಥ್ಯಂತಂ ಚ ತನ್ನಾಮ  ನಮಃಶಬ್ದಾಂತಭೂಷಿತಮ್  ॥ ೧೫॥
ಪಾಠಯಂತಂಮಧ್ವನಯಂ ಮೇಘಗಂಭೀರಯಾಗಿರಾ ।
ಧ್ಯಾಯನ್ನಾವರ್ತಯೇದ್ಯಸ್ತು    ಭಕ್ತ್ಯಾ  ಮೇಧಾಂ ಸವಿಂದತೇ ॥ ೧೬॥
ರತ್ನಸಿಂಹಾಸನಾರೂಢಂ ಚಾಮರೈರಭಿವೀಜಿತಮ್ ।
ಧ್ಯಾಯನ್ನಾವರ್ತತೇ  ಯಸ್ತು ಮಹತೀಂ ಶ್ರಿಯಮಾಪ್ನುಯಾತ್   ॥
ಪ್ರಹ್ಲಾದಸ್ಯಾವತಾರೋಸಾವಿಂದ್ರಸ್ಯಾನುಪ್ರವೇಶವಾನ್       ।
ತೇನ ತತ್ಸೇವಿನಾಂ  ನೄಣಾಂ ಸರ್ವಮೇತದ್ಭವೇದ್ಧ್ರುವಮ್   ॥ ೧೮॥
ನಮೋವ್ಯಾಸಮುನೀಂದ್ರಾಯ  ಭಕ್ತಾಭೀಷ್ಟಪ್ರದಾಯಿನೇ    ।
ನಮತಾಂ ಕಲ್ಪತರವೇ ಭಜತಾಂಕಾಮಧೇನವೇ ॥ ೧೯॥
ವ್ಯಾಸರಾಜಗುರೋ ಮಹ್ಯಂ  ತ್ವತ್ಪಾದಾಂಬುಜಸೇವನಾತ್   ।
ದುರಿತಾನಿವಿನಶ್ಶಂತು ಯಚ್ಛ ಶೀಘ್ರಂ ಮನೋರಥಾನ್ ॥ ೨೦॥

2 sanskritdocuments.org



ಶ್ರೀವ್ಯಾಸರಾಜಸ್ತೋತ್ರಮ್   

ಯೋವ್ಯಾಸತ್ರಯಸಂಜ್ಞಕಾನ್   ದೃಢತರಾನ್ಗ್ ಮಧ್ವಾರ್ಯಶಾಸ್ತ್ರಾರ್ಥಕಾನ್ 
ರಕ್ಷದ್ವಜ್ರಶಿಲಾಕೃತೀನ್   ಬಹುಮತಾನ್ಗ್ ಕೃತ್ವಾ ಪರೈರ್ದುಸ್ತರಾನ್  ।

ಪ್ರಾಯಚ್ಛನ್ನಿಜಪಾದಪದ್ಮಸರಸೀಜಾಸಕ್ತ     ನೄಣಾಂಮುದಾ
ಸೋಯಂವ್ಯಾಸಮುನೀಶ್ವರೋ   ಭವತುಮೇತಾಪತ್ರಯಕ್ಷಾಂತಯೇ   ॥ ೨೧॥

ಮಧ್ವಭಕ್ತೋ  ವ್ಯಾಸಶಿಷ್ಯಪೂರ್ಣಪ್ರಜ್ಞಮತಾನುಗಃ     ।
ವ್ಯಾಸರಾಜಮುನಿಶ್ರೇಷ್ಠಃ    ಪಾತುನಃಕೃಪಯಾಗುರುಃ ॥ ೨೨॥
ವ್ಯಾಸರಾಜ ವ್ಯಾಸರಾಜ  ಇತಿ ಭಕ್ತ್ಯಾ  ಸದಾಜಪನ್ ।
ಮುಚ್ಯತೇ  ಸರ್ವದುಃಖೇಭ್ಯಸ್ತದಂತರ್ಯಾಮಿಣೋ  ಬಲಾತ್ ॥ ೨೩॥
ಸ್ತುವನ್ನನೇನ  ಮಂತ್ರೇಣ ವ್ಯಾಸರಾಜಾಯ ಧೀಮತೇ ।
ಅಭಿಷೇಕಾರ್ಚನಾದೀನ್ಯಃ  ಕುರುತೇ ಸಹಿಮುಕ್ತಿಭಾಕ್  ॥ ೨೪॥
ಗುರುಭಕ್ತ್ಯಾ  ಭವೇದ್ವಿಷ್ಣುಭಕ್ತಿರವ್ಯಭಿಚಾರಿಣೀ     ।
ತಯಾಸರ್ವಂ ಲಭೇದ್ಧೀಮಾಂಸ್ತಸ್ಮಾದೇತತ್ಸದಾ     ಪಠೇತ್ ॥ ೨೫॥
ಇತಿಶ್ರೀಪರಮಹಂಸಪರಿವ್ರಾಜಕಾಚಾರ್ಯಾಣಾಂ  ಶ್ರೀಸುರೇಂದ್ರತೀರ್ಥ  ಪೂಜ್ಯಪಾದಾನಾಂ
ಶಿಷ್ಯೇಣ  ವಿಜಯೀಂದ್ರಭಿಕ್ಷುಣಾವಿರಚಿತಂ  ಶ್ರೀವ್ಯಾಸರಾಜಸ್ತೋತ್ರಂ    ಸಂಪೂರ್ಣಮ್ ।

